
Hag, 21. mart 2024.

Sudija Graciela Gatti Santana, predsjednica MRMKS-a

Video poruka za konferenciju na visokom nivou: “Stvaranje zajedničkog plana za prevenciju na Zapadnom Balkanu”
Dame i gospodo,

Velika mi je čast da vam se obratim danas na ovoj konferenciji, koja se prije svega bavi stvaranjem zajedničkog plana za prevenciju na Zapadnom Balkanu. Također, sa zanimanjem primjećujem da je tema o reparacijama za žrtve sukoba u bivšoj Jugoslaviji devedesetih godina prošlog vijeka dio ove diskusije.

Kao predsjednica Međunarodnog rezidualnog mehanizma za krivične sudove, izrazito sam svjesna da uznemiravajući trend negiranja zločina, veličanja ratnih zločinaca i istorijskog revizionizma u vezi s teškim zločinima počinjenim tokom tih sukoba uzima maha. Dovođenje u pitanje činjenica koje su utvrdili Međunarodni krivični sud za bivšu Jugoslaviju i Mehanizam često je način na koji glasovi mržnje nastoje da što duže održe podjele i ugroze istinu.  

Stoga pridajem veliki značaj konsolidovanju naslijeđa Mehanizma i ad hoc sudova, naročito u ovoj fazi postojanja Mehanizma, kada on više ne vodi aktivne prvostepene i drugostepene postupke u glavnim predmetima za ratne zločine. 

U tom kontekstu, ulažemo značajne napore kako bismo obezbijedili da pravni zaključci do kojih su došli Mehanizam i sudovi koji su mu prethodili dopru do javnosti što je šire moguće. To radimo tako što omogućavamo pristup on-line bazama podataka i osnivanje informacionih centara, u skladu s Rezolucijom Savjeta bezbjednosti 1966 (2010), i organizujemo aktivnosti za informisanje javnosti na području bivše Jugoslavije uz podršku Evropske komisije. Pored toga, Mehanizam svake godine odgovara na brojne zahtjeve za pomoć nacionalnim jurisdikcijama i tako omogućuje da se dokazni i drugi materijali koriste u domaćim sudskim postupcima. Jasno je da se naš posao ne završava izricanjem presude.

Mehanizam će nastaviti da što je moguće više, u granicama koje nužno ima kao sud, radi na podizanju svijesti o presudama i sudskim spisima za koje je odgovoran. Međutim, potrebno je da razni akteri ulože još mnogo napora kako bi se obezbijedilo da prestane  negiranje zločina i s tim povezane pojave, i kako bi se priznala i poštovala iskustva žrtava. S tim u vezi, reparacije mogu imati važnu ulogu. 

Kada je MKSJ osnovan prije više od 30 godina, nije dobio mandat da se bavi reparacijama za žrtve zločina u njegovoj nadležnosti. Ni Mehanizam, kao njegov nasljednik, nema taj mandat.

Uprkos tome, uloga žrtava pred MKSJ-om i Mehanizmom bila je, bez sumnje, od suštinskog značaja. Tokom suđenja, žrtve su ispoljile izuzetnu hrabrost kao svjedoci. Odvažno govoreći o svojim stravičnim iskustvima, omogućile su sudijama da donesu zaključke, izreknu presude i utvrde istinu o onome što se dogodilo. Njihove priče svjedoče o otpornosti ljudskog duha i jasno podsjećaju na imperativni zahtjev “nikada više”. 

Ohrabrujuće je što se može primijetiti da se sada više priznaju prava žrtava međunarodnih zločina na potraživanje reparacija. Izvjestan broj stalnih i privremenih sudova osnovanih poslije MKSJ-a uvrstio je relevantna načela i procedure u svoje pravne okvire, s ciljem da se žrtvama da način da dobiju obeštećenje za patnje koje su doživjele. Isto tako, postoji inicijativa da se slično postupi i na domaćim sudovima. Zaista me ohrabruje da vidim kojim su putem pošle žrtve sukoba u bivšoj Jugoslaviji tražeći reparacije u posljednjih nekoliko godina.  

Ovakvi procesi, iako se na njihovim detaljima još uvijek radi, mogu se smatrati prirodnim razvojem na polju prava, u kojem žrtve, po mnogo čemu, imaju centralno mjesto. S obzirom na to, smatram da bi stavovi civilnog društva i inicijative koje dolaze odozdo trebalo da se ogledaju u trajnim naporima da se reparacije omoguće na svim nivoima - međunarodnom, regionalnom i nacionalnom.

Uvjerena sam da će sljedeći susret dovesti do nekih veoma plodnih diskusija o ovim pitanjima, a naročito o tome kako se mogu prevazići teškoće na koje nailaze žrtve u potraživanju reparacija za teške zločine iz prošlosti.

Nadam se da bogato naslijeđe ad hoc sudova i Mehanizma može da pruži osnovu ne samo za pravične, inkluzivne pravne postupke, već i iskrene razgovore u kojima će vodeću ulogu imati nacionalne i lokalne vlasti, mediji, civilno društvo i građani. Kao čuvar tog naslijeđa, Mehanizam ostaje odlučan u svojoj misiji da čuva i obezbjeđuje pristup sudski utvrđenim činjenicama, u znak počasti žrtvama i kako bi bolje služio širim ciljevima međunarodne krivične pravde, uključujući prevenciju. 

Hvala na pažnji i želim vam veoma uspješnu i produktivnu diskusiju.

